聂绀弩旧体诗全编

1955

反省时作
一
十姨爱嫁伍髭须，千古荒唐万首诗。庭户机声罗汉豆，海天月色美人鱼。
敲诗白日从君永，止酒桃花笑我迂。一石未含精卫老，此生误尽闭门车。
二
只道生虚五十载，谁知咎犯百千桩。伸长八尺灵官殿，大喝一声白虎堂。
天若有头砍当怕，地虽无底揭也慌。何人万缕青丝发，不为昭关一夜霜。
三
昨日相逢酒一卮，今朝舌骋万雄师。地无裂缝天无路，你是何人我是谁。
千百万年归正果，三十六路伐西岐。夕阳款款来非暮，及见花前雨后枝。
四
末座叨陪百之五，会场只侯再而三。先生遗行宁无有，少日闲情已不堪。
勇奋辈侪千臂膊，热煎衰朽寸心肝。隔窗忽见檐前月，徒倚匡床暗自贪。
五
朝朝雨雨又风风，梦断巫山十二峰。望美人兮长颈鹿，思君子也细腰蜂。
盘盘棋打鸳鸯劫，出出戏装宇宙疯。四顾茫茫余一我，不知南北与西东。
六
多情故作无情样，没齿难忘切齿声。落日大旗何莽荡，小园枯树太凄清。
经风止水蛾眉皱，隔牖流星鬼眼瞪。铁尽九州成错后，始知无用是书生。
(55~~61)年
1，搓草绳
冷水浸盆捣杵歌，掌心膝上正翻搓。一双两好缠绵手，万转千回缱绻多。
缚得苍龙归北面，绾教红日莫西矬。能将此草绳搓紧，泥里机车定可拖。
又作
草创文章费琢磨，掌上膝上正反搓。一双两好缠绵久，百转千回缱绻多。
能将此草绳搓紧，泥里机车定可拖。天涯此刻怜枯草，堪与罗裙一系么。
又作搓草绳调王子夫妇
冷水浸盆捣杵歌，掌心膝上正翻搓。一双两好缠绵久，万绪千头缱绻多。
月下一牵情更笃，风流欲绾日西矬。几生修到荒原草，炕土蓬窗两任过。
2，锄草
何处有苗无有草，每回锄草总伤苗。培苗常恨草相混，锄草又怜苗太娇。
未见新苗高一尺，来锄杂草已三遭。停锄不觉手挥汗，物理难通心自焦。
又作：
培苗每恨草偏长，锄草时将苗并伤。五月百花初妩媚，漫天小咬太猖狂。
为人自比东方朔，与雁偕征北大荒。昨夜深寒地全白，不知是月是春霜。
3，刨冻菜
白菜隆冬冻出奇，明铛翠羽碧琉璃。故宫盆景嵌珠宝。元夜花灯下陇畦。
千朵锄刨飞玉屑。一兜手捧吻冰姿。方思寄与旁人赏。堕地惊成破碗瓷。
又作：
千行万朵碧琉璃，雪里大头菜几畦。叶脆冰敲玉为骨，声铿地堕磬兼鼙。
一刨一响迎锄落，是菜是花到眼疑。猛忆故宫珍宝馆，珊蝴盆景定谁奇。
4，挑水
这头高便那头低，片木能平桶面漪。一担乾坤肩上下，双悬日月臂东西。
汲前古镜人留影，行后征鸿爪印泥。任重途修坡又陡，鹧鸪偏向井边啼。
5，削土豆伤手
豆上无坑不有芽，手忙刀快眼昏花，两三点血红谁见，六十岁人白自夸。
欲把相思栽北国，难凭赤手建中华。狂言在口终羞说，以此微红献国家。
61年
6，推磨二首
百事输人我老牛，惟馀转磨稍风流。春雷隐隐全中国，玉雪霏霏一小楼。
把坏心思磨粉碎，到新天地作环游。连朝齐步三千里，不在雷池更外头。
又作推磨自嘲
百事输人我老牛，惟馀转磨稍风流。春雷隐隐全中国，玉雪霏霏一小楼。
万里雷池终不越，一朝天下几周游。神行太保哈哈笑，需我一鞭助尔不。
7，地里烧开水
大伙田间臭汗挥，我烧开水事轻微。搜来残雪和泥棒。碰到湿柴用口吹。
风里敞锅冰未化，烟中老眼泪先垂。如何一炬阿房火，无预今朝冷灶灰。
8，给马飞天送饭
昼夜人停车不停，大田漠漠铁牛耕。风高能卷千生土。月黑惟看两盏灯。
车上姑娘和汗下，雨中芍药让人清。鑉羹捧献心惭绝，君自飞天我地行。
9，遇狼
送饭途逢野犬黄，狞牙巨口向人张。哮天势似来杨戬，搏虎威疑嗾卞庄。
我盒中丰无尔份，吾刀首肯畀君尝。见余挥杖仓皇遁，旋有人呼赶打狼。
10，马号
王良造父九方皋，造次相逢瑞雪飘。日日轩辕驱驽马，宵宵草豆实空槽。
曾闻买骨来多士，行见挥鞭上九霄。嗟我老无千里足，唾壶完好未轻敲。
11，马逸
脱缰羸马也难追，赛跑浑如兔与龟。无谔无嘉无话喊，越追越远越心灰。
苍茫暮色迷奔影，斑白老军叹逝骓。今夕塞翁真失马，倘非马会自行归。
61年
13，夜派看马口号
牛马走为太史公，此衔与我马牛风。九方牝牡骊黄外，一笠斜阳短笛中。
旧是牛倌居四等，新来马号守三龙。呼牛呼马从君好，只此微劳叹藐躬。
14，放牛三首（别体三首）
一
生来便是放牛娃，真放牛时日已斜。马上戎衣天下事，牛旁稿荐牧夫家。
江山雨过牛鸣赏，人物风流笛奏夸。苏武牧羊牛我放，共怜芳草各天涯。
二
千里青青百草齐，牛官草上替牛饥。一鞭在手矜天下，万众归心吻地皮。
大野人稀空草媚，江山客老幸牛骑。无书挂角眠茵好，又恐奔牛奋马蹄。
三
朝饭群牛三五十，日中正是饮牛时。老牛舐犊犊呼母，春水黏天天在池。
水镜偷香唇就吻，烟波祝酒沼为卮。青牛此饮尤当饱，函谷关高缺渼陂。
又作一，放牛戏作
生来便是放牛娃，真放牛时日已斜。马上当能得天下，牛行只合会亲家。
一鞭尚在吾何恐，众首都底世可夸。昨点牛头九十九，今朝重点百头差。
二，放牛
碧草如茵虽广漠，老牛何时不馋饥。一鞭在手矜天下，万物归心吻地皮。
我觉江山多草就，江山笑我一牛骑。无书挂角眠茵好，又恐奔牛奋马蹄。
三，饮牛
朝饭群牛三五十，日中正是饮牛时。老牛舐犊犊呼母，春水黏天天在池。
影映波心群自吻，身居画里尔谁知。黄龙痛饮真堪羡，屡欲挥鞭手尚垂。
15，受表扬
超额百分之二百，乍听疑是说他人。支书竖拇夸豪迈，连长拍肩慰苦辛。
梁颢老登龙虎榜，孔丘难化溺沮身。寥寥数语休轻视，何处荣名比更真。
61年
15，丁聪画老头上工图
驼背猫腰短短衣，鬓边毛发雪争飞。身长丈二吉诃德，骨瘦瘪三南郭綦。
小伙轩然齐跃进，老夫耄矣啥能为。美其名曰上工去，恰被丁聪画眼窥。
16，瘦石画苏武牧羊
神游忽到贝加湖，湖上轻呼汉使苏。北海今朝飞雪矣，先生当日有裘乎？
一身胡汉资何力，万古人羊共此图。十九年长天下小，问谁曾写五单于。
17，柬周婆
龙江打水虎林樵，龙虎风云一担挑。邈矣双飞梁上燕，苍然一树雪中蕉。
大风背草穿荒径，细雨推车上小桥。老始风流君莫笑，好诗端在夕阳锹。
18，周婆来探后回京
行李一肩强自挑，日光如水水如刀。请看天上九头鸟，化作田间三脚猫。
此后定难窗再铁，何时重以鹊为桥。携将冰雪回京去，老了十年为探牢。
19，清厕同枚子二首
一
君自舀来仆自挑，燕昭台下雨潇潇。 高低深浅两双手，香臭稠稀一把瓢。
白雪阳春同掩鼻，苍蝇盛夏共弯腰。澄清天下吾曹事，污秽成坑便肯饶。
二
何处肥源未共求，风来同冷汗同流。天涯二老连三月，茅厕千锹遣百愁。
手散黄金成粪土，天将大任予曹刘。笑他遗臭桓司马，不解红旗是上游。
20，赠枚子
何处肥源未共求，风来同冷汗同流。天涯二老连三月，茅厕千锹遣百愁。
鸟兽同群岂沮溺，英雄并世此曹刘。劳莱哈太今何在，万里从征最噱头。
21，拾穗同祖光
一，
不用镰锄铲镬锹，无须掘割捆抬挑。一丘田有几遗穗，五合米需千折腰。
俯仰雍容君逸少，屈伸艰拙仆曹交。才因拾得抬身起，忽见身边又一条。
二，
乱风吹草草萧萧，卷起沟边穗几条。如笑一双天下士，都无十五女儿腰。
鞠躬金殿三呼起，俯首名山百拜朝。寄语完山尹弥勒，尔来休当妇人描。
61年
22，脱坯同林义
天晴日暖水澌澌，要起高墙好脱坯。看我一匡天下土，与君九合塞边泥。
万方俯首归行列，广厦萦心定作为。倘晋文公来讨饭，赏他一块已丰施。
23，夜战
你一镬头我一锹，熊熊篝火照天烧。朔风自冷人方热，河底渐低岸更高。
千古荒原多隐沼，一干神禹战通宵。缩将冬夜成俄顷，鬓发须眉雪欲飘。
又作：
三山五岳英雄聚，雪地冰天昼夜忙。无数红旗飘四外，一堆篝火照中央。
田横五百乒乓队，孙武三千纺织娘。到了沙场齐呐喊，大刀阔斧短长枪。
24，草宿同党沛家
成百英雄方夜战，一双老小稍清闲。眠于软软茅堆里，暖过熊熊篝火边。
高士何需刘秀榻，东风不揭少陵椽。清晨哨响犹贪睡，伸出头来雪满山。
25，赠小党
凉宵独抱大西瓜，掩草酣眠梦到家。十几岁人关党国，八千里路话桑麻。
当今之事无儿戏，以若所为一二娃。上树爬山俱矫健，老夫事事不如他。
26，割草赠莫言
长柄大镰四面挥，眼前高草立纷披。风云怒叱天山骇。敕勒狂歌地母悲。
整日黄河身上泻，有时芦管口中吹。莫言料恐言多败，草为金人缚嘴皮。
27，背草赠李泽传王海宸
如何堆起如何捆，更倩何人送上肩。九月罡风吹草死，三山鳖背与天连。
茅庐自走吾方骇，大野无边尔正便。小李中王齐大笑，我将背草一千年。
28，排水赠姚法规
鹤嘴锄同二齿钩，红旗招展气吞牛。荒原百战鹿谁手，大喝一声豹子头。
零下更低三十度，丈夫焉用骕霜裘。坚冰冻土皆何物，依照法规不许留。
61年
29，伐木赠李锦波
终日执柯以伐柯，红松黑桧黄波罗。高材见汝胆齐落，矮树逢人肩互摩。
草木深山谁赏美，栋梁中土岂嫌多。投柯四顾漫山雪，今夜家中烤火么。
30，伐木赠懂汉芩
弃被抛裘入老林，一冠一锯一提琴。满怀流水高山意，一片苍松翠柏心。
冬至袄冠争蝶舞，夜深弓锯共龙呤。明朝风卷人琴去。墓志滇南董汉芩。
31，伐木赠尊棋二首（并寄尊棋山中）
千年古树啥人栽，万叠蓬山我辈开。斧锯何关天下计，乾坤须有出群材。
山中鸟语如人语，路上新苔掩旧苔。四手一心同一锯，你拉我扯去还来。
又作：
千年古树谁人栽，万叠蓬山我辈开。斧锯何关天下计，乾坤须有出群材。
大呼乔木应声倒，小憩新歌信口来。老病无能真碌碌，怕人慰问伐柯回。
寄尊棋山中：
关箱西药半箱书，每到将眠定刮胡。下到农场三月半，抢背袋麦百斤余。
卑棋喜与尊棋遇，苦雨时教甘雨输。完达山梅花放了，一枝能寄故人无。
32，伐木赠张先怡
湖南儿女不知愁，完达山中雪作裘。百日皆夸茅屋暖，一冬尽与赤松游。
大呼乔木迎声倒，小憩新歌信口流。痒煞烹调能手技，替人风里煮猴头。
33，冰道
冰道银河是耶非，魂存瀑死梦依稀。一痕界破千山雪，匹练能裁几件衣。
屋建瓴高天并泻，撬因地险虎真飞。此间尽运降龙木，可战天门百八回。
34，崖边
怯问检尺小姑娘，我是何材几立方。臂痛凌风擘枝叶，腿酸冲雪送壶觞。
仰天半晌忽狂笑，向我周身重打量。努嘴崖边多节树，弯弯曲曲两人长。
35，怯问
怯问检尺小姑娘，我是何材几立方。努嘴崖边多节树，弯弯曲曲两人长。
61年
36，挽必松
九尺曹交尚出头，终身恨未打篮球。丈夫白死花岗石，天下苍生风马牛。
大雪翻飞黄鹤杳，万山重叠赤杨秋。漫云冠戴棺中去，知有一棺附尔不。
37，挽毕高士
九尺曹交尚出头，终身恨未打篮球。丈夫白死花岗石，天下苍生风马牛。
雪满完山高士毕，鹤归华表古城秋。送君冠带棺中去，恐尔棺中也自愁。
38，嘲王子夫妇怕冷
塞北逢春不似春，清明过了雪霏纷。丈夫刚胆何寅悚，娘子铁腰少欠伸。
此夜四窗皆白昼，全家一炕共奇温。无人道是南归好，只道外婆惦外孙。
39，嘲王奇赶车
阎王泡子陆兴波，老板挥鞭此地过。驷马俱颓两轮陷，一人其奈千钧何。
倒翻粮食天不管，拔出车身日已矬。你是唐朝薛仁贵，奇功汗马淤泥河。
40，送王觉往东方红农场
贪与王阳一局棋，虎林白日任高低。废书焚去烹牛肉，秋水汲来灌马蹄。
共织荒原为锦绣，独憎人世有夫妻。东方红要诗千首，豆麦开花等你题。
41，怀张惟
第一书记上马记，绝世文章惹大波。开会百回批掉了，发言一句可听么。
英雄巨像千尊少，皇帝新衣半件多。北大荒人谁最健，张惟豪气壮山河。
42，赠徐介城
切土全身尽上锹，路探兴凯水齐腰。端阳七队曾牛饮，大雪三冬在虎饶。
地里葵花和雨面，袖中茶叶当烟烧。辛勤最是催更鸟，日日催人过小桥。
43，往事
大雪漫天散碎鹅，从天降到小饶河。饶河谁比姑娘乐，开口便哼敕勒歌。
不许诙谐唇舌省，无须思考脑筋磨。人间万事皆前定，几个筲箕几个螺。
61年
44，嘲胡考并赠宋国英
君初到生产队是扑火惫极，被同伴背回
扑火荒原十里程，中宵归队月胧明。先生五柳风前袅，力士黄巾背上轻。
匍匐救灾狍鹿走，恫瘝在抱鹧鸪鸣。踉跄狼狈当时景，画伯双双画不成。
45，赠胡考
霜雪能教胃病松，操劳似把敌巢攻。几经春夏秋冬日，一笑东南西北风。
狼洞难留青面兽，虎林微访白头翁。不知新四军连队，与此生涯果异同。
又作
霜雪能教胃病松，此身合老雪山中。几经春夏秋冬日，一笑东南西北风。
狼洞难留青面兽，虎林微访白头翁。归时身比当年健，长叹细君炼煅空。
46，赠王观泉
投荒垂老一尘轻，走石飞沙塞上情。何日同寻青冢好，此身亲见黄河清。
我从滟滪堆边至，君在蓬莱顶上行。偶尔相逢成一笑，不知何处不春明。
47，闻某诗人他调
地耕伊尹耕前地，天补女娲补后天。不荷犁锄到东北，谁知冰雪是山川。
刀头猎色人寒胆，虎口谈兵鬼耸肩。此后哦诗休近水，宵深处处有龙眠。
48，张荩臣代割麦
叫声老鬼尔真孬，割麦当如此用刀。说罢飞身如上马，割来执具似挥毫。
秋风落叶连尘荡，勇士追奔没路逃。目瞪口呆无可说，一天任务被君消。
49，赠大组长张荩臣
笑呼老聂尔真孬，割麦当如此用刀。说罢旋风冲直出，看时垄麦抱先凋。
几曾争战微搓手，竟惹英雄代折腰。任务瞬间完一半，北荒谁道有寒飙。
61年
50，麦垛
麦垛千堆又万堆，长城迤俪复迂回。散兵线上黄金满，金字塔边赤日辉。
天下人民无冻馁，吾侪手足任胼胝。明朝不雨当酣战，新到最新脱粒机。
51，风车
八臂朝天一纺轮，朝挥行雨暮行云。俯看平地疑流水，仰慕高踪远塞尘。
天际东风春猎猎，磨房文札雪纷纷。吉诃德定真神勇，竟敢操戈斗巨人。
52，风车式收割机
八臂撩天捉紫云，黄金楼后掷缤纷。镰光九转仍新月，茬字千行尽古文。
省去横刀劳动力，飞来插翅自由神。堂吉诃德休惊诧，织女机旁一纺轮。
53，过刈后向日葵地
曾见黄花插满头，孤高傲岸逞风流。田横五百人何在，曼倩三千牍似留。
赤日中天朝恳挚，秋风落叶立清遒。齐桓不喜葵瓜子，肯会诸侯到尔丘。
54，初穿球鞋
布袜青鞋一浑然，平生不解比解便。掌心鸡眼凭消长，山脊羊肠迅往还。
帮隔云从天借色，带疑梅与雪争妍，姑娘小伙齐欢笑，今日老头脚少年。
55，球鞋
不知吾足果何缘，一着球鞋便欲仙。山径羊肠平似砥。掌心鸡眼软如绵。
老头能有年轻脚，天下当无不种田。得意还愁人未觉，频来故往众人前。
56，拾野鸭蛋同小丁诸人
野鸭惊人捉对飞，荷锄穿径草萋菲。忽逢玉椭如山叠，末化新雏盼母归。
明日壶觞端午酒，此时包裹小丁衣。莫云同物无寻处，行近低芦浅水溪。
57，拾野鸭蛋
野鸭冲天捉对飞，几人归去路岐迷。正穿稠密芦千管，奇遇浑圆玉一堆。
明日壶觞端午酒，此时包裹小丁衣。数来三十多三个，一路欢呼满载归。
58，画报社鱼酒之会赠张作良
口中淡出鸟来无，寒夜壶浆马哈鱼。旨酒能尝斯醉矣，佳肴信美况馋乎。
早知画报人慷慨，加以荒原境特殊。君且重干一杯酒，我将全扫此盘馀。
61年
59，车厢女乘务员
黄铜扣子列宁装，叫卖新刊北大荒。社会主义歌宛转，人民日报诵铿锵。
尽教白字捎三二，不奈青眸倩一双。窗外寒风吹积雪，更无微冷进车厢。
60，女乘务员女乘务员
长身制服袖尤长，叫卖新刊北大荒。主席诗词歌宛转，人民日报诵铿锵。
口中白字捎三二，头上黄毛辫一双。两颊通红愁冻破，厢中乘客浴春光。
61，三月十三
三月十三小积肥，锲人唯有蠛虻飞。山中雪满肩筐入，陌上开花荷插归。
自读马恩列书后，渐知五十几年非。老农老圃都难学，学个诗僧老翠微。
62，熏肥
大田埋草上千堆，今日熏肥昨撒肥。撒处黄尘皆作雾，熏时白草定成灰。
为迎谷雨天初暖，才觉东风燕便飞。各点田间三把火，万烟齐袅不因炊。
63，怀夏一尘
镰轻不耐树轮囷，凉水泉边共析薪。失手自惊鲜血腿，俯身为裹碧纱巾。
其时塞上春三月，大姐辽东夏一尘。尔后不知何处去，血巾洗好待还君。
64，记张先逸
灶婢蓬头病饭烧，倾谈如悉擅谐嘲。丈夫岂可因妻瘦，时代焉能管我娇。
曾在高中读草野，早当塞外做天骄。刷锅洗碗真何事，先逸而今后不劳
65，赠周英夫妇虎林
小乔初嫁小周郎，莫扮虞姬与霸王。千种野花双芍药，一池春水两鸳鸯。
金箍闪耀西游记，刀马纵横北大荒。傍晚人争趋老院，今宵三打祝家庄。
66，见火车载拖拉机驶过
密虎列车道上驰，拖拉机到正当时。千年积雪寒荒久，七日凿身浑沌危。
我在今朝亲耜耒，君来大野剪茅茨。河山此是如橼笔，挥洒龙飞凤舞诗。
67，1961集体写诗(七首)

一，
整日田间力已疲，下工回屋事新奇。解衣磅礴床头坐，万烛齐明共写诗。
二，
旧诗难做做新诗，一句一行排列之。谁说一遭诗便好，做诗从此奠初基。
三，
笔于纸上沙沙响，气在口中虎虎吹。得句何须皆诗意，集体吟诗事便诗。
四，
人物风流最此时，江山至美古无之。社会主义歌难尽，一夜须吟万首诗。
五，
低头笑向老头儿，我本文盲做甚诗。你替胡诌三两句，明天任务我完之。
六，
诗人舍尔更为谁，枪杆政权豆麦诗。唯大英雄甘木呐，是真风雅不吹嘘。
七
诗歌只是你家私，藏在胸中自不知，今日文盲勤学习，有朝开口便成诗。
61年
69，独木桥
百戏绳行绳太粗，水蛇腰上人趑趄。一从两地生孤木，反使银河变畏途。
虢国蛾眉浮翠带，小怜玉体失金铺。谁堪虎尾春冰际，万树千山唤鹧鸪。
70，情景
挝面雪花抡掌大，压肩袱被比山高。荒原一白全无路，冻涧微低不见桥。
到四分场泥滑滑，进人事室风萧萧。逮捕证上先签字，双手骈伸就铐牢。
71，狱中记聂不清
偶敲料子作琴声，满口柴胡聂不清。西楚霸王贵州死，南宁地主蟒蛇生。
三千天下家门谱，八百山东子弟兵。扪虱纵横群侧耳，隔窗行政亦偷听。
72，出狱
冷雨孤舟滟预堆，春风杨柳越王台。两般光景谁忧乐，一样心情并去来。
莫道落花重上树，且邀明月共衔杯。感情今似降龙木，苦战天门百八回。
73，归途(三首)

之一
东北北东得得归，归程何处未依依。犁锄既已交朋友，风雪何能损帽衣。
击壤三年翁失马，沿途两耳妃呼豨。贝加湖想邻青冢，怀古情多事又非。
之二
雪拥云封山海关，宵来夜去不教看。文章信口雌黄易，思想锥心坦白难。
一夕尊前婪尾酒，千年局外烂柯山。偶抛诗句凌风舞，夜半车窗旅梦寒。
此首颈联又作：扪虱纵横成固疾，屠龙今古老江干。
有劳动情况见询者诗以答之
北大荒人气自豪，积肥清厕最常劳。飙风背草斜穿垄，急雨推车上小桥。
磨转三更麦汤熟，绳搓五鼓豆灯高。欲知老病胡能此，多谢神医薛一瓢。
74，赠关玉(用慧叔见简韵)

虎林霜露苦吟身，四载勤劳笔更神。鸡既鸣兮都下地，臣虽老矣亦犹人。
春风不度关门玉，遗集仅来文外均。不忿荒寒穷塞境，翻教得句每清新。
61年
75，即事二首
一
心似江南十里塘，秋来更见水泱泱。渴思故旧诗盈咫，饱死侏儒粟一囊。
三万六千何日少，鹅鸡狗兔事偏忙。闲书著就无人读，抛向山妻簿领旁。
二，
白苎临风原窈窕，黄葵捧日更崎(*)。休嫌西向三间屋，每到秋来一片阴。
事有千头皆卧治，人余两眼但书淫。杀鸡为黍真长策，蟋蟀登床自鼓琴。
(*)字是山字头下面加钦
76，杂诗四首
一
辟户披襟细雨来，偶思独上妙高台。春风十里征花信，天下一筐扫霸才。
何日读书完万卷，有时倾尽酒中杯。自怜本是红尘客，错爱孤山几树梅。
二
衔名自署拥书侯，为太清闲故故愁。两字文章唯咄咄，三年劳顿且休休。
语私七夕长生殿，秋在湖南烟雨楼。忧乐后先无我事，隔窗惟见白云流。
三
洞口迎人桃自夭，青山微以笑相招。美人四座周三匝，秋水千波窘二毛。
燕子楼头听度曲，凤凰台上忆吹箫。书生老病何来此，未死凡心惹梦嘲。
四
欲揩老眼望山川，卷地西风漠漠天。久饭伊蒲思煮鹤，终披瑶草悔耕烟。
穷途欲哭知何故，绝塞生还遂偶然。一树秃柯窗外立，向人高耸华嵩肩。
77，红楼梦人物七首---宝玉与黛玉
家庭底事有烦忧，天壤何因少自由。不做夫妻便生死，翻教骨肉判恩仇。
潇湘梦歇珠魂杳，木石盟虚衲影秋。一角红楼千片瓦，压低历史老人头
78，咏旧小说五首
一，水浒
百万流徒带锁来，江湖满地起雄才。天罡地煞风雷吼，花石生辰齑粉灰。
一代真朝在水国，几批降将拜山隈。人民多少肮脏泪，端赖斯编取次揩。
二，聊斋志异
鬼神驱服人民务，妖异作为世俗看。陆判刚肠情悱恻，叶生敝袖泪阑干。
悲关物我人天际，道在闺房儿女间。调笑风流讽辛辣，成章生色璧微斑。
三，花月痕
客舍悲秋秋有痕，平倭十策向谁论。从来红粉青衫泪，末世官僚地主魂。
北里诗歌淹日月，中华儿女挽乾坤。狗头霸迹君知否，江北江南处处存。
四，孽海花
既非孽海也非花，无主无从入散沙。醉饱君臣皆体国，娇憨夫妾共乘槎。
相公幺女笄年玉，才士名姬绮貌麻。何幸生逢奴乐岛，纵谈革命又何加。
五，老残游记
贪官不恨恨清官，君子小人也一般。南革北拳皆祸水，外洋中土竟他山。
歌声白妞形容绝，冰影黄河斗宿寒。不是全书全不是，只今读者有羞看。
61年
79，赵朴斋海上花
年初正作狭邪游，岁尾拖车走柏油。曲苍千家多绝世，洋场十里尽高楼。
繁华海上终身梦，冷酷人间一叶秋。早肯读书吞墨水，何须仰妹卖馒头。
80，创业史
土地已经换主人，不是奴隶是人民。全凭斩棘披荆手，共创千家万户春。
前辈犹疑观后效，富农若在有穷根。想来近日梁生宝，早结平生美满姻。
81，梁生宝创业史
空手何能便起家，全将汗血灌桑麻。谁知近日梁生宝，可有工夫娶改霞。
82，题青春之歌
志士头颅委沟壑，佳人怀袖生云烟。但迎杲杲初生日，莫补苍苍已死天。
中国救亡须一战，秀才造反已千年。人民自有真儿女，城市农村事偶然。
83，题林海雪原
忽如剑侠忽飞仙，腐朽神奇化偶然。丈夫九死千刀雪，一笑全无百莽烟。
任彼贼心如鬼蜮，怎禁吾舌粲金莲。少帅风流鸽儿美，功成裙帽共翩翩。
84，六十年的变迁
辛亥之前清已危，武昌十日以为期。千年古国除君主，一夜新军举义旗。
半世纪来无此作，中山死后有余悲。军机误在孱儿手，痛哭元戎刘复基。
人境庐诗
85，人境庐诗
主题当日粗诗史，思想千年旧士夫。坚敌人民难卒读，所忧家国未全虚。
镜花缘里真天地，奴乐岛中好画图。最是侈言诗改革，浪抛书卷慑群迂。
86，颐和园
倘以舳舻资赤壁，何如郊薮起雕阑。吾民易有观音土，太后能无万寿山。
开得一池春水阔，呈教八国联军看。此园撤尽千关锁，今义和团血尚斑。
87，有述集昌谷句 (暂存目)

61年
88，赠答草序诗
秋老天低叶乱飞，黄花依旧比人肥。风前短发愁吹帽，雨里重阳怕振衣。
尊酒有清还有浊，吾谋全是又全非。感恩赠答诗千首，语涩心艰辨者稀。
89，柬慎之寄罐头
终朝驴背祭诗神，万里猪肝累使君。塞北音书杳鸿雁，江东父老隔云泥。
燕山细语含羞草，南海微风织锦纹。问浅水湾无恙否，几时同上小红坟。
90，中秋寄高旅
丹丹久盼过中秋，香港捎来两罐头。万里友朋仁义重，一家大小圣贤愁。
红烧肉带三分瘦，黄豆芽烹半碗油。此腹今宵方不负，剔牙正喜月当楼。
91，赠平羽三首
一：
岂有陈王八斗才，纵横老泪伯牙台。归从黑水三千里，梦见白丁五百回。
皂帽于人非偶尔，头风愈我亦佳哉。苦瓜甜菜无消息，红豆当央花正开。
二
花觉凄迷柳又狂，莺歌燕舞乱愁肠。差将寒北风尘气，带上江东父老堂。
倘使临杯犹矍铄，最难得句不苍凉。旁人错比东方朔，只是偷桃事渺茫。
三
元龙湖海十年豪，天下英雄君与曹。我岂腾骧千里足，君其瞀(*)九方皋。
而今万事皆陈迹，到处青山哂二毛。肯向西窗同剪烛，楼头春雨正潇潇。
*是目加毛字
92，城东与白丁小坐
朝朝雨雨又风风，风雨有怀积在胸。自望君如望岁，谁知城北往城东。
拟倾醇*)千杯少，一冼红尘万斛空。此事杜陵歌已久，脱帽露顶见王公。
*)是酉加录字
93，柬钱(罗孚注，钱，或为钱俊瑞)

风云际会小人物，家国遭逢大是非。谑比鲲鹏六月息，倦携霜雪一朝归。
周秦行纪牛僧孺，水镜先生司马徽。我在黄金台畔住，几时藜杖款荆扉。
61年
94，某事既竟投夏公
手提肝胆验阴晴，坐到三更又四更。天狗吐吞唯日月，鲲鱼去住总沧溟。
谁知两语三言事，竟是千秋万岁名。失马塞翁今得马，不谈马齿更人情。
95，夏公赠八皮罗士
八皮罗士产苏联，长者深情不夜天。冻笔题封签夏衍，寒梅消息报春先。
梦中披荔来山鬼，案上凌波供水仙。绕屋彷徨终一试，月光如水复如烟。
96，谢夏公惠红专牌烟
先生道我喜吟诗，题出红专使试之。一日不曾为红瘦，十年空自笑专痴。
瘾君子有天生德，尼古丁云某在斯。得句是烟还是梦，梦烟都是美人思。
97，步酬怀沙以诗勖戒诗
画虎难成改画蛇，斑斑蛇足暮栖鸦。人嗤蝴蝶初干句，自宝酴醿欲谢花。
留一狂夫天意厚，白双老眼帽檐斜。从今只赋门前雪，不管皤然两鬓华。
98，调怀沙新婚
怀沙新婚不久，老夫少妻，意玉相得，诗以调之
夫人城下有雷池，胆怯方山慑吼狮。天上玉人来日本，吴家西子嫁夫差。
描成京兆双眉样，不合时宜一肚皮。我以新诗翻旧句，海棠压倒玉娇梨。
99，调祖光二首
其一
怪底神童久不夸，男儿四十一枝花。读书爱读红旗谱，听戏专听新凤霞。
少日凤城常满座，此时牛女并宁家。最是风雪人归夜，痛饮三毛二两茶。
其二
生工内媚王孙贾，渴饮朝霞吴祖光。丝竹中年从所好，星河七夕每多忙。
曲能自度南歌子，梦与人同北大荒。补好则天无个事，自称臣是第三张。
100，永玉家永玉家
夫作插画妻著书，父刻木刻子构图。四岁女儿闲不住，画个黑猫妙矣呼。
此是凤凰黄永玉，一家四口斗室居。画满低墙书满架，书画气压人喘吁。
偶尔开门天一线，鹅鸡狗兔乱庭除。道是米家书画舫，多他两代女相如。
君家不乐谁家乐，一体浑然盘走珠。
61年
101，一缘居士枉过失迓
主人出卖青梅酒，居士来颁白雪篇。暮夜携瓶回庑下，琳琅满目落杯前。
君逢长老占三偈，我恨名贤失一缘。 何与剡溪戴安道，子猷兴尽自归船。
102，真宅
淡淡勋名浅浅居，夫妻儿女画诗书。 乾坤定后无棋局，酒肉香中一佛徒。
郭有道碑何处在，陈将军字满墙糊。 到门不敢题凡鸟，略想狂歌效接舆。
103，忆钟君
百事无成但有诗，酒边相忆海天知。令人不作三公处，是我吟安一字时。
此去能穿几两屐，如何卖得许多痴。回风动日高天冷，宇宙双船未可期。
104，柬钟三
闻君七月有新诗，何以至今我不知。 一笑故人还故我，同伤多梦已多时。
从来肝胆恩都少，如此风波怨便痴。 五载堂堂空过了，以为不可孰期期。
105，和钟君感赋次韵
饱经艰险身犹在，不露文章世始惊。惊北大荒一城旦，共钟三弟两书生。
重阳近每风吹帽，老泪多曾雨洗兵。我是四年君五载，逢人莫道此中情。
106，赠迩冬
大风灭烛陶斯道，雪夜闭门高尔基。每叹衰年无此乐，忽来佳客与谈诗。
桃源天地豁然现，李杜关山一马驰。何日山阴同载酒，兰亭曲水访羲之。
107，赠良屏
一春都在闭门中，何处忽来鲐背翁。四十年衰双凤翮，三千里隔两龙钟。
人间青眼卿加我，明日黄花心与胸。俟得何清身尚在，倚栏同唱大江东。
61年
108，赠瘦石
廿年一幅屈灵均，惹我逢人便说君。岂为高阳吴道子，谁知穷倒朱买臣。
天高难以居蒙古，地坎错填上哈滨。母老况兼儿又幼，关山风雪各三春。
109，赠沛力黄山归来
都在戎马仓皇间，也曾三度过黄山。未知云海何天地，已风松虬下壑峦。
世代极殊皆至乐，峰岩绝险遂孤扳。他人莫上扶他上，始是豪游并壮还。
110，题宋诗选注并赠作者钱钟书
诗史诗笺岂易分，奇思妙喻玉缤纷。倒翻江海潘江水，淹死一穷二白文。
真陌真阡真道路，不衫不履不头巾。吾诗未选知何故，晚近千年非宋人。
111，曙南咯血以诗慰之二首
之一
十年江汉旧诗翁，体怯重阳落帽风。人老住家如住庙，吾衰因病更因穷。
游周五岳头颅白，散尽千金咳唾红。尔我余生须互藉，燕山楚水有邮筒。
之二
事虽多病实多愁，心骨从来命不犹。观水难同庄子乐，仰天忽作杞人忧。
山逢险绝偏孤往，年向古稀又九秋。真是六亲无二运，终朝有物鲠吾喉。
112，叠韵答曙南三首
一，
忽思揽月上青天，方少情怀已暮年。何处有诗能有酒，此身非雾又非烟。
输君巍国徐无轨，笑我长安李谪仙。不是英雄不儿女，一生板荡在秋千。
二，
早爱香山卖炭翁，平民思想自成风。老来体弱兼多病，人到诗寒已久穷。
天末友朋忆曹白，文章生死痛萧红。烟波江汉真何事，羞羡吾兄有钓筒。
三，
痴呆卖尽买来愁，曾遣游踪到上犹。几载年成全小取，何人天下果先忧。
有头戴我行千里，携手与君隔四秋。安得清箫明月夜，乍临玉貌又珠喉。
113，赠雪峰
书买五百零四峰，情关画虎与雕虫。娟娟月影来相照，恰恰君颜别又逢。
万里关山诗思涩，十年风雨故人同。平生正坐无高着，看到绝棋更动容。
114，友鸾赴杭省妹来函云黄梅时节~~~

黄梅时节听啼蛙，西子湖边看钓虾。此际班昭当勿药，老来张珙定携家。
雨余日晚诸峰黑，风动舟轻万柳斜。恨少一天六月雪，孤山无计探梅花。
115，遇溥仪
碌碌窝囊老溥仪，两回傀儡冒轩羲。帝庭宣统早休矣，民国称臣胡适之。
君父文章堪大笑，主宾酬酢得无悲。相逢政协厅堂里，想象称孤道寡时。
116，赠溥仪
碌碌窝囊老溥仪，两回傀儡冒轩羲。帝庭宣统早休矣，民国称臣胡适之。
君父文章堪大笑，五千年史隐深悲。古来多少孤忠血，为若辈流总近痴。
117，记思庚
人不言愁我自愁，风风雨雨又经秋。曲歌实甫西厢记，诗颂湖南烟雨楼。
吨吨钢铁伤小取，粒粒稻禾盼丰收。为孺子牛谁敢指，只觉今冬肿更浮。
118赠高抗
几年才见两三回，欲语还停但举杯。君果何心偷泪去，我如不死寄诗来。
一冬白雪无消息，此夜梅花谁主裁。怕听收音机里唱，梁山伯与祝英台。
62年
1，六二年元旦寄怀慎之香港
八千里怅分携后，十一年惊转盼间。已惯阳春歌白雪，偶因夏梦到青山。
天涯旧侣推君健，城旦余生感我顽。渺渺愁予波万顷，恨无好句度边关。
2，有调(给高旅)

娟娟月影照沉吟，似有惊鸿此夜临。独卧香江几冬至，偶因幽梦一春深。
家书一纸藏姣屋，院本千张聘女金。底事至今犹未娶，文君不遇不琴心。
3，有赠(高旅)

著书入木每三分，论事一言解百纷。鞋匠传奇真小说，吃星高照有深文。
死人断气谁常见，苦女得踪臣屡闻。十七史从何处买，几回搔首向南云。
4，慎之来信述二十年来病魔纠缠~~~~~

高旅先生事每奇，沉疴不死体翻肥。何来勾漏沙千粒，换此南天笔一枝。
海上潮来高枕卧，楼头月满洞箫吹。男儿四十花初好，正是嫦娥下嫁时。
5，有赠高旅二首
一
故人寄我金刀错，何以报之三脚猫。每有所求情腼腆，思君不见心郁陶。
入秋我比黄花瘦，酿雨天才五尺高。只剩诗怀通冷暖，西山红叶海南潮。
二，
金闺儿女曹芹圃，水泊英雄施耐庵。我有奇诗须汝读，天将大任与人担。
儿童涂壁书王八，车马争途骂别三。才士从来多病渴，余生此去少婪酣。
62年
6，赠梅
孤山容我小栖迟，未赠梅花一句诗。耐得岁寒此天与，报将春信世人知。
吾今丧我形全槁，卿可为妻念近痴。不管几生修到否，月昏水浅定相思。
7，六十(四首)

一
六十一生有几回，自将祝酒泻深杯。诗挣乱梦破墙出，老踢中年排闼来。
盛世头颅羞白发，天涯肝胆藐雄才。藏书万卷无人管，输与燕儿玉镜台。
二
缘何除夕作生日，定为迎春来世间。渴饮中苏千里雪，饱看南北两朝山。
西风瘦马追前梦，明月梅花忆故寒。此六十年无限事，最难诗要自家删。
三
阿婆三五少年时，西抹东涂酒一卮。囊底但教锥尚在，世间谁复肚常饥。
行年六十垂垂老，所谓文章处处疵。已省名山无我分，月光如水又吟诗。
四
不赞一词比夏游，敬观夫子著春秋。空中邈矣天鹅肉，镜里蔫然萝卜头。
生事逼人何咄咄，牢骚发我但偷偷。行将六十千行晚，秃笔支离仍此楼。
8，六十赠周婆(二首)

一
摇落人间六十年，补天失计共忧天。浮家湖海余心迹，报国襟期逐口禅。
尔我一生曾九死，夫妻不老证何缘。寒荒万里独探狱，恰在今朝三载前。
二
未谙水性水中泅，捻转陀螺却倒抽。此日冠裳凭雨立，几多人物误风流。
胸中五岳成平地，户外双松亦白头。你是谁人谁是我，南山有鸟正啾啾。
9，和人见赠 (代答兼赠三妹)

信天翁与白头翁，孰是歪风孰正风。天下几曾少刍狗，吾生何便计鸡虫。
三人大笑空前古，二白之间介一穷。若比黄花诗更瘦，秋山木落雨蒙蒙。
(代答兼赠三妹)

信天翁与白头翁，孰是歪风孰正风。此种心胸此时代，不愁竖子不英雄。
三人大笑空前古，二白之间介一穷。画虎明朝惊犬变，几年天际数归鸿。
10，燕台怀古(金台四首之一) 存目
蓬蒿何处有金台，怅对空天问郭隗。七十二城俱下矣，望诸君尚何为哉。
英才奇迹惊神器，庸主私心尽鬼胎。不到黄金台不见，已教反间计频来。
11，为鲁迅先生百岁诞辰面歌(二十二首)之一题鲁迅全集
晚熏马列翻天地，早乳豺狼噬祖先。有字皆从人着想，无时不与战为缘。
斗牛光焰宵深冷，魑魅影形鼎上残。我手曾摊三百日，人书定寿五千年。
62年
12，冬末
冬末初春春梦婆，秋心秋色忆秋波。小诗败绪逋逃薮，竖子英雄曳落河。
天有头乎秦宓舌，日之夕矣鲁阳戈。自磨酽酽三升墨，泼向蛮笺当擘窠。
13，除夜题所作同题二首
春夏秋冬一敝庐，古今天地几迂愚。梅花与雪无消息，诗兴随人感岁除。
不见北风南屋暖，忽当中夜此身孤。凭君笑我干蝴蝶，自宝偷儿弃所余。
又：
何能掷地作金声，只当忧天痛史观。四壁秋虫吟激切，千山鬼哭夜森寒。
燃之以火烟鸡骨，自嚼其心味马肝。一笑乾坤谁此作，起看星斗隔云端。
14，自遣
偶从完达赤松游，得道归来鸟鼠秋。我马既黄千里足，春风不绿老人头。
他人饮酒李公醉，此地无银阿二偷。自笑余生吃遗产，聊斋水浒又红楼。
15，夜读
六十功名从我懒，百千书卷使人痴。谁当中国图强日，独拟梅花自寿诗。
初月一钩天黑早，青春双剪燕归迟。荧荧灯火沉沉屋，得失兴亡在所斯。
16，自嘲
昨叨地富反坏右，今享肉烟蛋豆糖。驴背寻驴曾万里，梦中说梦已千场。
补天共比通灵玉，画虎人呼告朔羊。盼到百花生日到，一春又可为花忙。
62年
17，题黄黑尼画莲花掌图
爸爸画画笔一枝，黑妮曳作竹马骑。一朝打马纸上过，马迹变作黑猫咪。
忽而又画莲花掌，家中奇卉久真赏。口吮笔尖墨满唇，膝移椅上先钝响。
错错落落纸上影，绰绰约约盆中景。盆中自比纸上青，纸上何如盆中冷。
莲花掌非寻常物，仙掌若仙莲掌佛。错教佛物栩栩仙，风雨忽来鬼夜哭。
黑蛮黑妮两兄妹，兄才八岁妹五岁。不知胸中何所思，但觉画里有诗味。
安得糕糖千百斤，给我黄家兄妹分。他日大成何疑问，此时作画太苦辛。
18，咏珠穆朗玛
珠穆朗玛志冲霄，苦被白云抱住腰。一览定知天下小，万山都让此峰高。
忧天可作擎天柱，过海难为跨海桥。积雪罡风终古事，金身亿丈不容描。
19，杯底
读毛诗三打白骨精因放论天下
杯底玉山几欲倒，眼中余子复全谁。千年白骨一人立，此夜西风全倒吹。
乌鹊南飞饥不死，大江东去邈难追。方今天下沉沉者，竟阙宫墙任暂窥。
20，迩冬瘦石除夕前枉过
破屋三间生意浓，乱山十里足音重。立春除夕明朝至，画伯诗豪此夜逢。
辽岭云深千尺雪，延河水满一帆风。主人醉倒寒林畔，笑指白杨唤赤松。
21，答钟书
五十便死谁高适，七十行吟未及时。气质与诗竞粗犷，遭逢于我未离奇。
老怀一刻如能遣，生面六经匪所思。我以我诗行我法，不为人弟不为师。
22，春夜诣迩冬乞定吟草
三年无日不狂笑，七尺非天能活埋。乙夜言谈杨左肘，故人居住李东街。
尽倾囊底诗千首，安得尊前酒一淮。月下丁香花有种，好春无雨亦争开。
23，马山集序诗
古有牛山四十屁，此册亦近四十首，题咏所赠，于人于物，颇伤于马，
其有牛者，盖偶然矣。故题曰马山集
山外青山楼外楼，吾诗非马亦非牛。金人自古三缄口，玉女如今几洗头。
不问何之皆落胆，迄无知者乃心忧。怀沙哀郢吾何敢，偶在牛山冠马猴。
24，萧军枉过
剥啄惊回午梦魂，开门猛讶尔萧军。老朋友喜今朝见，大跃来何处存？
八月乡村五月矿，十年风雨百年人。千言万语从何说，先到街头饮一巡。
25，游园赠敬文
三郎仍是旧三郎，不恤看花白日忙。寒食节前临敝舍，颐和园里赏春光。
今年木笔才拳大，何处桃花带酒香。引我水浔又山脊，西湖游后此周祥。
26，赠雪峰二首
一
文章注脚今天下，思想核心旧鲁公。千手观音千管笔，一行和尚一行钟。
宋唐秦汉人揩眼，泰华嵩衡尔荡胸。底事流离兼坎坷，万原党上又雪风。
二
我诗堆土如丘厚，君意掘泉比井深。终究两人谁句好，恐成千首并声喑。
桃花红矣同春色，空谷跫然互足音。不信谁知天下事，自从盘古到于今。
27，雪峰以诗见勖依韵奉答(二首)之一
一
新题材更新思想，新语言兼新感情。君每言之何切切，我能为此肯惺惺。
人逢寻壑常孤往，船到穿桥自直行。他日吾诗光景好，雪峰高耸大河横。
二
丁香花下读君诗，红在篇章紫在枝。我本黔驴无武技，君之塞马有归时。
在山凭定三分鼎，出水才看两脚泥。最解庄生齐物论，无非物论本非齐。
28，赠雪峰二首
之一
书买五百零四峰，情关画虎与雕虫。娟娟月影来相照，恰恰君颜别又逢。
万里关山诗思涩，十年风雨故人同。平生正坐无高着，看到绝棋更动容。
之二
三年万里雪霜中，每有人谈冯雪峰。天下寓言能几手，酒边危语亦孤忠。
谁知忧患为何物，不信文章背古风。燕市沙尘低小帽，乱山无数夕阳红。
29，端午怀屈子(陶然亭因病未赴会率成一律)

奇气胸中久郁盘，汩罗江水几时干。问天不怕回风恶，哀郢当因下里酸。
杜若洲边无杜若，陶然亭畔且陶然。思君不风人空老，骚卷长撑宇宙间。
30，有怀
奇气胸中久郁盘，与上面29首大同小异。
31，诗人节吊屈原题永玉画天问篇
屈原清醒敢问天，千百年来一人焉。风雨雷霆都不怕，自称臣是水中仙。
我曾梦非天所宠，夜深不敢仰天眠。前怕狼，后怕虎，怕灶无烟锅无煮。
怕无首领入先茔，怕累一妻和两女。自笑梦胆空如鼠，醒逢天晴好端午。
诗人济济献诗黍，我亦随之倾肺腑。灵均灵均君何许。
62年
32，挽刘芃如兄
今古文章海内外，赁舂居处市洋华。生逢白雉少重译，死向梵天作散花。
遗恨未参金字塔，雄篇曾寄外交家。香江有泪成红雨，壮志英年足叹嗟。
北海中秋夜
麦仲衡兄以拙作苏武物羊图韵成诗见示，叠韵和之
今宵北海胜西湖，柳岸无髯不姓苏。七十中秋将到否，水天双月孰圆乎。
舻声伊亚尊前乐，塔影迷茫梦里图。纵念高寒休起舞，吴刚酒已醉淳于。
34，江桥凭栏二首
之一
火车脚底走轻雷，小立危桥畅旅怀。昨日三分今一统，大江东去我南来。
吐吞云梦天无际，管领河山楚有材。到此人穷千里目，好风雄过昔王台。
之二
三城两水隔风烟，一道长虹气万千。自古名邦此吾土，几年幽抱荡晴川。
身凌绿树红房远，诗羡白云黄鹤仙。滚滚浪沙淘不尽，今朝人物又明朝。
35，桥上望江二首
一，
重揩老眼生明月，万艇千帆入画行。远水船高天际寺，近囱烟满雾中城。
隔江飞雨鱼蓑重，侧水扬帆鸟羽轻。信美河山况吾土，孰衣昼出也人情。
二，
水上烟囱陆上囱，汉阳秋树郁葱茏。水中船舶行宫殿，陆上楼台驻舰艨。
日有深江城在岸，车如流水马如龙。横波不有桥高矗，千里目焉一望空。
36，九日江桥揽胜
双江桥上遇重阳，蓝涧玉峰忆草堂。水冷鱼龙艰出没，风回云日乱低昂。
横流顾影千寻远，敧帽酹波万里长。插菊满头吾老矣，南来乌鹊怯严霜。
37，江上有寄
蒹葭白露郁苍苍，明月愁心共一江。从此放舟于此水，感君吓我以君梁。
鸳鸯湖昔逢夫子，烟雨楼今作故乡。鼓棹乘风归去也，定知无梦伴黄粱。
38，鹦鹉洲
浪沙淘尽古风流，剩有文章寿此洲。才士儿郎分大小，英雄天下藐曹刘。
一刀黄祖朱弦绝，万里沧江白荻秋。几度思量终不角，三番两次要输头。
62年
39，过严子陵滩
一领羊裘一钓竿，浪花飞溅子陵滩。昔日朋友今日帝，你占朝廷我占山。
此地鱼龙多寂寞，何年宫阙不高寒。苍苍云树泱泱水，留个先生最好看。
40，钓台
五月羊裘一钓竿，扁舟容与下江滩。昔时朋友今时帝，你占朝廷我占山。
有客才眠天象动，无人不羡御床宽。台前学种先生柳，却以纤腰傲世间。
41，琴台
汉阳秋树落匆匆，果否牙期此地逢。一曲高山流水后，千年长叹永思中。
风云际会知何似，儿女情缘讶许同。我自无琴音不识，台边痴立雨迷蒙。
42，雨中瞻屈原像
东湖湖畔甚愁予，屈子浑身万颗珠。往日回风悲不死，此时烟雨没将无。
我思为象张黄盖，君早投身饱鳄鱼。天下是非谁管得，彼皆人主咱其奴。
43，屈原像下
投诗我欲赠东湖，为仰行吟屈大夫。楚水燕山偶来此，淡烟微雨渺愁予。
牢骚肠肺谁千古，莽荡乾坤一左徒。悲汝回风思往日，自应骨相永清癯。
44，九女墩
东湖东畔雨纷纷，九女墩前吊昔民。骂贼同心并同死，杀身成我更成仁。
刚肠玉骨沧浪水，儿女英雄百战身。多少太平天国事，未留抔土竟沉沦。
45，鲁肃墓
三四皆小说语，所谓孔明祭风尤不经。兹取其说明通俗耳。
既不降曹便拒曹，孤军合力计难高。周郎赤壁东风便，吕子白衣江水号。
敌我友间恒此理，蜀吴魏有几人豪。何因歌哭侪今古，鲁肃墓邻武汉桥。
62年
46，晨与曙南过长江大桥访鲁肃墓
出瓶水倾江中，将以沽酒，其水尚温，在广州时所灌
拾将落月打嗥尨，误中桥头小店窗。 郭老登桥嘲鲍老，珠江打水灌长江。
访三国墓差情种，酹大别山一酒缸。 庄惠人鱼方辨乐，蛇龟挤眼一桥杠。
47，以诗一卷赠曙南志别
略乘须眉仅此篇，临歧持赠大江边。 但伤君我秋同老，岂谓人诗世定传？
黄鹤楼高云梦泽，黑龙江远雪霜天。 匆匆别矣无多祝，祝气管炎各早痊。
48，赠伍禾
知君自以人为诗，楚女千行且次之。去日佯狂憎酒贵，老来痛哭恨天低。
武昌鱼好全家瘦，文化士多一力支。漫道天长秋水阔，琴台木落已经时。
49，送诗人邹获由帆回天门
昔有竟陵开一派，今见大句祝双桥。汉皋烟雨天门远，秋水蒹葭怀者劳。
昼锦高堂迎彩笔，夜光杯好酌诗豪。几时重返京城去，捆载民风谱颂谣。
50，喜晤奚如
各经风雨未同舟，忽漫相逢楚水秋。曾是塞翁因失马，来看织女会牵牛。
一谈龙虎风云会，顿觉乾坤日夜浮。笑尔希文未当国，却于天下事先忧。
62年
51，九日五首
上月自武汉归，得麦仲衡香山赏红叶诗，喜其"紫伞红旗"之句，
因采作辘轳体，并冠以九日为题。实其时未到香山赏红叶也
一
紫伞红旗十万家，香山山势自欹斜。酒人未到秋先醉，山雨欲来风四哗。
岂有新诗悲落木，怕揩老眼辨非花。何因定要良辰美，苦把霜林冻作霞。
二
疏林映日得栖霞，紫伞红旗十万家。一夜云雷屯此地，满城风雨涤新华。
居人旧有离人泪，九月今开二月花。不见白衣无酒暖，山根扫叶且烹茶。
三
此日清尊一帽斜，比年光景颇相差。黄风黑水三千里，紫伞红旗十万家。
两事而今孰陈迹，秋山慰我以唐花。臣心鹃血枫林火，肯向垂杨逐暮鸦。
四
健儿炎徼卫中华，初日长旌助古巴。草木皆兵惊白帝，江山一望满朱霞。
神州赤县三秋景，紫伞红旗十万家。一醉乾坤尤净美，参军人面泛桃花。
五
小径穿林日影斜，老人亦插满头花。题糕句已从心写，漉酒巾犹信手拿。
九日何年不高会，斯山此后有余夸。风流最是禁红叶，紫伞红旗十万家。
52，九日戏柬迩东
十年已在人前矮，九日思知何处高。风雨满城曾昨夜，江山如画又今朝。
嵩衡泰华皆0等，庭户轩窗且Q豪。湖海元龙楼百尺？恰逢佳节不相招。
53，迩冬五十
题诗今已满江湖，高适此年有句无。天下文章几人好，桂林山水一峰孤。
惯将新酒旧瓶意，画出沧江红日图。自捋虎须嗟弱小，谁云大事不糊涂。
54，题迩冬诗卷
岂是江东日暮云，文教盲瞀辨疵醇。逢兹百炼千锤句，愧我南腔北调人。
王者生头难价值，士之存舌合僵皴。题完恐有阿私意，手把篇章一再巡。
62年
55，悠然五十八
一
昔日新闻记，今朝古典编。斯人面何鹄，春末袄犹棉。
包袱三千种，心胸五百年。可怜邦有道，贫贱亦悠然。
二
儿女非常事，英雄见惯人。连枝烟大瘾，三斗酒微醺。
秃树撑窗外，悲风入枕垠。此中乐谁解，醒眼望朝暾。
三
南京人报小，中国鬼才多。前有"神龛记"，继之"魔合罗"。
奇文缺梨枣，沧海祭蛟鼍。白雪阳春好，吾头称此歌。
四
年方五十八，人赠六旬诗。尊相何寒乞，寿章也预支。
友鸾和绀驽，画虎皆白痴。一杖随身细，王城信所之。
56，赠永玉
欠伸撞屋非关屋，未饱刮锅岂圣锅。手执钢刀九十九，迫教朽木歌复歌。
猎归一兔千年讲，整到三风两手搓。不共蛮妮开画展，展他不过好瞧么？
57，请祖光为慎之写一字幅 不意竟写拙作
(搓草绳调王子夫妇)一首以赠慎之恰合其时复成此诗并寄
小姐香江百分百，先生昏事拖复拖。月明林下梅花好，艳遇宵深意味多。
高旅名篇果奇特，珊瑚玉树交枝柯。请人写字知何故，恰写长绳紧紧搓。
58，慎之来函论老与画甚辟赋此答之
四十岁人该杀头，意谓世多老混蛋。如老不死定为贼，百年谁有两头半？
画家学诗理或然，诗可使画脱庸暗。天下恶诗岂少哉，学诗亦反被诗乱。
真理每在偏激中，不过正则枉难办。吾今欲辨已忘言，而所言者皆河汉。
59，赠梁羽生
武侠传奇本禁区，梁兄祝酒又茶余。昆仑泰岱山高矮，红线黄衫事有无？
酒不醉人人怎醉，书诚愚我我原愚。尊书只许真人赏，机器人前莫出书。
60，无题
雅淡长谈复短谈，手谈于我更狼贪。都能粲舌三般若，除却弯腰七不堪。
两屋煤炉蒸小暑，一窗霜月照微酣。读书五十年何少，自浴悬河每此渐。
61，赠董冰如高启夫妇武昌
平生高洁董冰如，老至双栖水果湖。 门对珞珈山不远，人携辩证法同居。
国风译好诗情重，血压防高菜味殊。 有客叨烟兼扰酒，黄昏双送上街行。
简介来源360百科
